
ПОВТОРНА ЈАВНА ПРЕЗЕНТАЦИЈА И АНКЕТА ПО ПРЕДЛОГ ДУП 
СЗ19

Општина Карпош ги информира граѓаните дека презема активности за 
организирање на повторна Јавна презентација и Јавна анкета по Предлог – 
Детален урбанистички план за Градска четврт СЗ19, помеѓу Бул. Партизански 
одреди, ул. Ацо Шопов, ул. Војвода Васил Чакаларов (Циборовски) и река 
Вардар, за плански период 2018–2023 година.

Притоа, во просториите на Општината (ул. Радика бр. 9), повторната Јавната 
анкета ќе биде отворена за жителите на Карпош во периодот од 24.10.2023 до 
30.10.2023 година, секој работен ден од 7:30 до 15:30 часот.

Повторната Јавна презентација (за јавните претпријатија) по Предлог ДУП 
за Градска четврт СЗ19, ќе се одржи во четврток (26.10.2023) со почеток во 
12:00 часот, во просториите на Општина Карпош, додека пак истата Јавна 
презентација (за граѓани) ќе се одржи еден час подоцна, односно во 13:00 
часот.  

Инаку, планскиот   опфат   кој   е   предмет   на   уредување   со   овој   Детален   
урбанистички   план е со местоположба којашто е дефинирана во рамките 
на следните граници:

 – на северoисток границата започнува од најсеверната точка 1 и се движи 
во југоисточен правец по осовината на бул. „Партизански Одреди“ (планиран 
профил на собирна улица по ГУП на Град Скопје 2012 – 2022), сѐ до најисточната 
точка 4;

– на југосток границата се движи во југозападен правец по осовината на 
регулираното корито на Река Вардар, сѐ до најјужната точка 7;

– на југозапад границата се движи во северозападен правец по осовината 
на ул. „Војвода Васил Чакаларов“ (поранешна ул. „Адолф Циборовски“; 
планиран профил на собирна улица по ГУП на Град Скопје 2012 – 2022), сѐ до 
најзападната точка 22;

– на северозапад границата се движи во североисточен правец по осовината 
на ул. „Ацо Шопов“ (планиран профил на собирна улица D.02 – D.03 по ГУП на 
Град Скопје 2012 – 2022), сѐ до почетната точка 1.   

Анкетните листови за учество на повторната Јавна анкета ќе бидат 
изложени во просториите на Општина Карпош. Оттука, во определениот рок, 
заинтересираните правни и физички лица од конкретното подрачје опфатено 
со Планот, можат да достават писмени забелешки на анкетните листови.

Деталите за организирање на повторна Јавна презентација и Јавна анкета 
по Предлог Детален урбанистички план за Градска четврт СЗ19,  Општина 
Карпош, ќе бидат објавени на општинската веб страница www.karpos.gov.mk 
во делот на огласната табла.

Учениците и професорите од збратимените училишта „Јахја Кемал“ од 
скопски Карпош и „Образовни центар“ од Плужине (Црна Гора) кои се дел 
од заеднички проект на Регионалната канцеларија за младинска соработка 
(RYCO), остварија неофицијална средба со градоначалникот на Општина 
Карпош, Стевчо Јакимовски. Во рамки на денешниот состанок, присутните 
го информираа првиот човек на Општината за димензијата на проектот кој 
промовира помирување, доверба, соработка и дијалог во Западен Балкан 
преку активности кои ги зближуваат младите од регионот, преку програми за 
младинска размена. Поточно, средношколците од Карпош во мај годинава 
беа во пријателска посета кај своите црногорски соученици од збратименото 
училиште во Плужине. Во таа пригода тие заедно подготвија рачни изработки 
кои потоа ќе ги продаваат во Скопје, а средствата подоцна ќе ги донираат на 
загрозените семејства од Украина.

                Инаку, Регионалната канцеларија (RYCO) претставува независно 
функционален институционален механизам којшто е основан од шесте земји 
од Западен Балкан (ЗБ 6): Албанија, Босна и Херцеговина, Косово, Црна Гора, 
Северна Македонија и Србија и истиот е финансиран од владите во регионот, 
а добива поддршка од ЕУ и други донатори.

На средбата се констатираше дека од особена важност е што младите од 
регионот, преку конкретни проекти се директно инволвирани во процесот 
на градење мир и зајакнување на нивната улога во општеството. Притоа, 
присутните донесоа заклучок дека земјите од Западен Балкан треба да се 
залагаат кон градење на граѓанско општество, кое во своите пошироки рамки 
ќе стимулира регионална соработка и интеркултурно учење преку создавање 
на простор за заемен дијалог.

На состанокот, средношколците се информираа од Јакимовски, какви 
активности поврзани со младите и мирот презема Општина Карпош, каква 
поддршка дава локалната самоуправа на младата популација, а исто така 
спонтано произлезе и предлог за осмислување на проект, во кој би биле 
инволвирани младите од Македонија и Црна Гора.

СРЕДНОШКОЛЦИТЕ ОД RYCO ПРОЕКТОТ 
ВО ПОСЕТА КАЈ ЈАКИМОВСКИ

НАЈДОБРИТЕ НАШИ КАРАТИСТИ НА СВЕТСКИТЕ БОРЕЧКИ 
СПОРТОВИ

На големото интернационално натпреварување во боречки спортови, кое ќе се 
одржи во Ријад, Саудиска Арабија, од денеска па до 22ри октомври, двајцата 
спортисти на Карате клубот Макпетрол, заминаа да го освојат златото во 
карате спортот. Витомир Трајковски, кој е прво рангиран на светската топ 
листа во дисциплината кумите катогорија У21 – 84 кг ќе се натпреварува во 
полутешка категорија (-84 кг) и Стефан Стојанович кој е трето рангиран, ќе 
се натпреваруваат во тешка категорија (+84кг) ,  со   познати карате имиња 
од целиот свет.

                        Во Саудиска Арабија на Светските игри на боречки спортови, ќе 
бидат застапени 16 боречки спорта, а услов за учество на овие игри е да се 
биде во топ осум спортисти на Светската карате ранг листа. Имено, во секој 
спорт и во секоја тежинска категорија ќе учествуваат само првите осум 
спортисти, оние кои се најдобро рангирани на своите светски ранг листи.

На игрите ќе  учествуваат  1700 спортисти во 16 спорта од 80 светски држави.

Припадниците на единицата за заштита и спасување, односно тимот за 
спасување на вода од Општина Карпош беше дел од меѓународната вежба 
„Хуманитарен одговор 2023“, која се одржа во понеделникот на кејот на реката 
Вардар (спроти болницата Систина). Вежбата ја координираше националниот 
инструктор за безбедност на вода Дејан Јонузоски. Во организација на 
Црвениот крст на Град Скопје, под покровителство на Претседателот на 
државата, Стево Пендаровски, во акцијата учествуваа и екипи од Црвениот 
крст на Хрватска, Општинска организација на Црвениот крст од Охрид, 
Црвениот крст на Град Скопје и медицинска екипа од болницата Систина.

По одличната координација, учесниците успешно ја спроведоа симулациската 
вежба, каде со брза интервенција беа имобилизирани две повредени лица.  
Потоа, искусната екипа на Црвениот крст со чамец за спасување веднаш ги 
пренесе повредените преку реката Вардар, под хипотетичка ситуација во која 
подрачјето го зафатило земјотрес и мостот е надвор од употреба. Оттаму, 
подготвениот медицински тим со амбулантно возило, итно ги транспортираше 
повредените лица до болницата Систина.

ТИМОТ ОД КАРПОШ – ДЕЛ ОД МЕЃУНАРОДНАТА ВЕЖБА 
„ХУМАНИТАРЕН ОДГОВОР 2023“



Општина Карпош        Ул. Радика бр.9        www.karpos.gov.mk       gradonacalnik@karpos.gov.mk

МЕЃУНАРОДНАТА ОРГАНИЗАЦИЈА АЛДА НА ПОСЕТА КАЈ 
ЈАКИМОВСКИ

По  повод Конференцијата на ЦЕИ која ја организира АЛДА – Европска 
организација за локална демократија, која ќе се одржи во четврток и петок, 
денеска попладне, претставници од АЛДА се сретнаа со градоначалникот 
на Општина Карпош, Стевчо Јакимовски. Имено, на работната посета се 
говореше за долгогодишната соработка помеѓу овие две институции, и пред 
се одбележување на Општина Карпош како членка на оваа реномирана 
организација, која се спроведе во мај оваа година.

 

Почетоците на работните задачи помеѓу Општина Карпош и АЛДА Скопје 
датираат од 2012 година, од почетокот на работата на канцеларијата во 
Скопје. Оваа соработка бележи одлични резултати во однос на вклученоста 
од двете земји и оригиналниот пристап. Во рамките на соработката Општина 
Карпош се збратими со Општината Флери-сур-Орн, во близина на градот Каен 
и плажите на Истоварувањето од втора светска војна. Во текот на годините 
беа реализирани неколку размени помеѓу двата града и спроведени проекти 
најчесто со младинско и граѓанско учество.

Градоначалникот Јакимовски им посака добредојде на присутните и ја 
поздрави иницијативата за продлабочување на соработката помеѓу Општина 
Карпош и Европската Асоцијација за Локална Демократија – АЛДА. Во рамки 
на разговорот тој посочи дека заедничкото учество во поголеми регионални 
проекти, би имало поголем ефект за граѓаните, но и за целото општество.

Со организирање на богата културно – уметничка програма, основците и 
наставниот кадар од ООУ „Петар Поп Арсов“, денеска достоинствено го 
празнуваа 50 годишниот јубилеј од работата на оваа училишна установа. 
Свеченоста ја отвори училишниот хор, интонирајќи ја химната на своето 
училиште. Притоа, свое воведно обраќање имаше директорката на  ООУ 
„Петар Поп Арсов“, Даниела Штерјова. Потоа следуваа прекрасните сценски 
настапи на училишниот хор,танцови точки и фолклорната група МКУД Цветан 
Димов во изведба на шесто и седмо одделенците. По нив беа прогласени 
наградените основци, кои покажаа најдобри резултати на училишниот ликовен 
и литературен конкурс. Во духот на одличната меѓуучилишна соработка со 
својот уметнички настап, присутните ги воодушевија учениците од партнер  
училиштето „Тефејуз“ од општина Чаир, кои се партнери со училиштето од 
Карпош 4, во рамки на проектор за Меѓуетничка интеграција во образованието.  
Прекрасен настап имаше и ученичката од ООУ „Аврам Писевски“ која како 
гостинка на манифестацијата ја изведе композицијата „Врати ми го сонцето“. 
Длабоки емоции кај присутните пробуди настапот на познатите македонски 
естрадни уметници, Петар Ренџов, Миле Димовски и Влатко Пејовски, кои 
воедно го завршиле своето основно образование во ова училиште.       

УЧИЛИШТЕТО „ПЕТАР ПОП АРСОВ“ ОДБЕЛЕЖА 50 ГОДИНИ ОД 
СВОЕТО ПОСТОЕЊЕ

Претставници од Секторот за развој од Општина Карпош и градоначалникот 
Стевчо Јакимовски, вчеравечер присуствуваа на официјалното отворање на 
интернационалниот камп „Youth 4 Social Change“ (Y4SC), чии што партнери се 
SPIN Sport Innovation и локалната самоуправа од Карпош. Овој проект којшто 
е кофинансиран од Европската унија започна во 2022 година и има поставено 
рок за реализација до 2024 година.  Во рамки на кампот учествуваат млади и 
младински работници од Германија, Австрија и Португалија, а нашата држава 
ја претставуваат членовите на невладината организација ТАКТ и Општина 
Карпош.

                Пред присутните, свое обраќање имаше и градоначалникот Јакимовски, 
кој во оваа пригода говореше за улогата на младите во пошироката заедница 
и нивното учество при креирање на локалните политики.

Лично сметам дека од особена важност за нашата држава е младите да 
бидат директно инволвирани во процесот на донесување на одлуки. Ова 
го велам бидејќи тие со своите иновативни предлози и идеи се носители на 
прогресот, кој ќе ни помогне на сите нам заедно да изградиме едно современо 
општество – додаде првиот човек на Општината.
Инаку, целта на овој интернационален камп е да ги мотивира младите и 
дополнително да ја зајакне нивната желба за иницијативност, особено преку 
проекти во образованието и спортот. Според планираната агенда, во рамки 
на кампот ќе се реализираат секојдневни програмски сесии кои ќе траат 
три дена (20-22 октомври). Притоа се очекува младите ќе поминат низ повеќе 
обуки, заедничка дружба, забава и размена на искуства.   

ЗАПОЧНА ИНТЕРНАЦИОНАЛНИОТ МЛАДИНСКИ КАМП „Y4SC“

Како дел од воспитниот процес на предучилишната установа „Распеана 
младост“ која се наоѓа во населбата Карпош 1, денеска најмладите карпошани 
беа добредојдени гости кај градоначалникот на Општина Карпош, Стевчо 
Јакимовски. Повод за денешната посета на малите карпошани  беше изучување 
на различни професии кои се застапени во нашето општество, но исто така 
дечињата сакаа да се запознаат со првиот човек на локалната самоуправа 
и од него да дознаат подетално, како функционираат општинските служби.

                Во оваа пригода, љубопитните дечиња му поставуваа прашања 
на градоначалникот, а тој им објасни како изгледа еден негов работен ден, 
каква одговорност има тој во поглед на управување со локалната заедница, 
колку сектори брои општината и какви надлежности имаат тие. Кон крајот на 
средбата, дечињата му посакаа на Јакимовски успешна работна недела и 
му го честитаа претстојниот роденден на Општината (3. ноември).    

ДЕЧИЊАТА ОД ГРАДИНКАТА „РАСПЕАНА МЛАДОСТ“ ЈА 
ПОСЕТИЈА ОПШТИНА КАРПОШ


